
	Өвгөн Дондив хэдэн ямаагаа гэрийн зүг гилээд баруун гар талдаа байгаа бяцхан өндөрлөг тийш амьсгаадасхийн сажилж явлаа. Түүний зорьж буй энэхүү бяцхан өндөрлөгийг нутгийн хүмүүс «Галт толгой» хэмээн нэрлэдгийг өвгөн мэдэх юм. Гэвч яагаад тийнхүү нэрлэх болсныг эргэцүүлж бодсон нь үгүй. Эдүгээ санавал дайны үед хоёр талын галын цэг байсан байж болох. Эс бөгөөс дуу цахилгаантай бороо орох бүрийд шахам аянга буудаг болохоор нь «Галт» гэж нэрлэсэн ч юм билүү? Өнгөрсөн шөнийн аадар борооны үеэр хоёр ч удаа аянга буучих шиг болсон. Орчин тойрондоо тийм ч сүрлэг биш харагдах энэхүү товцог толгой өвгөн Дондивт үнэндээ танил биш юм. Ганц энэ бус, суурьшаад хэдхэн сар болж байгаа Халх гол нутгийн юм бүхэн түүнд ер бусын гэмээр сонин хачин санагдана.

	Дондив алс тэртээ Архангай аймгаас эвлэлийн илгээлтээр Халхын голыг зориг шулуудан зорьсон бага хүүгээ дагаж Сүмбэрийн сангийн аж ахуйд өнгөрсөн хаврын эхэн сард ирсэн билээ. Ганц хүүгээ дагахгүй байхын арга байсангүй. Амьдралын эрхээр гэвэл арай ч худал болох биз! Өөр учир байжээ. Анх түүнийг мордоход хорьж байсан нутгийн хөгшчүүл ямар учиртайг уг нь мэдмээр сэн. Чингэтэл хэн нь ч ажиг сэжиг санасангүй бөгөөд амар алгуурхнаар улиран урсах он цаг гэгч хэн хүний ой ухаанаас мартаж болохгүй зүйлийг ч ягуухан арчин арилгадаг ажээ. Харин эзэн хүний хувьд гэвэл өөр.

	Дондивын том хүү Цэрэнбалт тэр жил эх орноо хамгаалах албанд яваад эргэж ирээгүй юм. Ганц Цэрэнбалт бус олон аав, ээжийн чилгэр цэвэр үрс Цэнхэрийн хөндийдөө буцаж очоогүй сэн билээ. Эх нутгийнхаа барааг харж, ээж аав, эгч дүү, элгэн садандаа буцаж очсон азтай хөвүүдээс сураг сонсвол үл ирэгсэд цөм аюулт хар дайнд амь эрсэдсэн байжээ. Тэр нэгэн өдөр багийн дарга нь Дондивт эх орны эмгэнэл илэрхийлсэн юм гэдэг. Ямар их уй гашуу болсон гэж санана. Хамгийн их харамсалтай нь гэвэл дээшээ тэнгэр хол, доошоо газар хатуу гэгчээр төрсөн үрийнхээ царайг амьсгаа хураасан хойно нь ч атугай харах заяагүй, ясыг нь барих хувь олдоогүйд цухалдан халаглаж, юу гэгчийн аюул гамшгийн гайгаар хөөрхий хүү минь хаа холын алс хязгаарт ямар гэгчийн үл мэдэгдэх газар нойрсоно билээ хэмээн элэг эмтэрнэ. Нэгэн үе явган нүцгэн ч хамаагүй явж Халх гол ормоор санагддаг байлаа. Ядаж хаана оршуулсныг нь нүдээр үзэж, толгой талд нь том хөшөө босгохгүй юмаа гэхэд энхрийхэн үр минь энд байгаа шүү гэсэн өөг сэтгэл өвөрлөе хэмээн мөрөөддөг байжээ. Тийн байтал эх дэлхий эргэдгээрээ эргэсээр шар өдөр, хар шөнө ээлжлэн тавиад он болчихуй. Хүн гээч өчигдрийн булайг бодохоосоо өнөөдрийн бэрхшээлийг ялж, маргаашийн жаргалаас амсах сан гэж цаг үргэлж тэмүүлдэг жам хуультай сан хойно доо.

	Дондив нэгдлийн баахан тэмээ авч маллав. Эргэцүүлж бодвоос зөвхөн амьдрах төдий бус урьд өмнө байгаагүй нэгдэл хэмээх сонин сайхан айлын гал голомтыг асаалцаж, хийх бүтээх зориг хүсэл хэн бүхэнд бий болчихсон юм шиг түүнд санагдана. Их ялалтууд хүмүүсийн сэтгэлд тийм хүчтэй нөлөөлдөг ч юм болов уу. Ер нь л цаг тавирч, бие чангараад сайхан байлаа. Нэгд мэдвэл жаран он гарч Дондив нас ахисан хойноо хүүтэй болжээ. Цэрэнболд түүний хөгшин зүрх, хатсан элгийг нь дэвтээсэн юм.

	Дондив нөгөө Галт толгой дээрээ амьсгаадсаар гарч ирэх үес улиран одсон он цагийн явдлаас зэрвэс төдий санасан нь энэ. Галт толгой үзэгдэх сүр бараа их биш авч хэрхэндээ өндөр, хавийн юмс алган дээр байгаа мэт ил тодхон харагддаг газар ажээ. Архангай нутгаас нэлээд явдал чирэгдэлтэй тээж ирсэн бяцхан бор гэр нь улам ч жаахан болчихсон мэт цомцойн үзэгдэнэ. Хэдэн хөх ямаа нь эзнийхээ заавраар аль хэдийнээ гэрийн гадаа очжээ. Өвгөн дэргэдэх багаахан хавтгай чулуун дээр сууж, улаан тамхиа нэрэх зуур урт амьсгаа аваад ойр тойрноо нэгжиж бүртгэх мэт харлаа. Гэрээс цааш аж ахуйн төв алаглана. Тун удахгүй жаргах гэж байгаа зуны нарны урт улбар туяа барилга байшин бүрийн дээвэр туурга лугаа туссан нь алтлаг өнгөөр гялалзаад үзэсгэлэнтэй ч гэж арга алга. Зүүн гар талд бургасан шугуй, шугуй дундуур Халх гол тохойрон урсана. Жаахан цаашлаад тариан талбай үргэлжилнэ. Баруун өмнөд биеэ Хамар даваа байна. Даваа өөд нэг трактор мөлхөж яваа харагдана. Магадгүй хүү Цэрэнболд явж байгаа ч юм билүү. Өвгөн Хамар даваа хавьд ямархан их ажил өрнөж буй, удахгүй энд хэчнээн гоё цогцолбор хөшөө босохыг мэдэх юм. Одоо бол аж ахуйн төвөөс даваа тийш зам засаж байна. Хөшөөний суурь, их биеийг угсарч эхэлж байна. Дор хаяад тавин алдын өндөр гэрэлт хөшөө босно. Нөгөө трактор алгуурхан мөлхсөөр хамар даваан дээр асан гарах нь харагдана. Хойноос нь бас нэг трактор, их даацын хоёр ч машин явж байх ажээ. Өнөө шөнө бүтэн ажиллах нь дээ гэж өвгөн бодов. Гэрийн зүг ажвал хүү Цэрэнболд хариагүй бололтой. Тооноор нь утаа гарахгүй байна. Өвгөний эзгүйд утаа гаргах хүн хүүгээс нь өөр үгүй билээ. Учир нь юун гэвэл эмгэн нь насан өөд болоод бараг хорин жил болжээ.

	Дондив Хамар даваа тийш дахиад харлаа. Нөгөө нүсэр том хөшөөгөө юм уу, өөр зүйлийг ч юм уу угсарч гагнаж байх бололтой, тэнгэрийн хаяаны гялбаа шиг нэлс нэлсхийсэн гэрэл үе үе улалзана. Түүнийг хараад гэнэт санаа биз, өөрийнхөө сууж буй толгойг яагаад нээрээ «Галт» гэсэн юм бол гэж бодов. Босоод ийш, тийшээ харааллаа. Хөгшин хүний хуйхны атираа шиг гүн гүн гуу жалгатай, тэр нь өтгөн ногоонд хучигджээ. Гэлээ ч энд л аянга буудаг болов уу гэхээр газар мэдэгдэхгүй байна. Нэг гуу тийш очин, сахлаг ногоог нь яраад тонгойн үзвэл чухам юуныхыг бүү мэд элдэв төмөр байх ажээ. Лав л хүүгийн тракторт байдаг зүйл биш. Дондив эндээс хэдэн хонгио оллоо. Хонгио бол түүнд бөөн олз гэсэн үг. Үзвэл «Галт толгой» гэгч янз бүрийн хонгионы бүхэл бүтэн агуулах гэмээр газар ажээ. «Үнэн байна даа! Дайны үед хөөрхий минь манайхны маш чухал хориглолт, хамгаалалт энд байж. Манай ч, дайсны ч галын цэг. Мөн ч их тугалга, төмөр хуримтлагдаа биз ээ. Аянга цахилгаан төмөртэй газар буудаг гэж сургуулийн багачуул ярьдаг сан биш үү. За тэгэхээр дайнаас өмнө энд аянга буудаггүй байсан байж таарна. Дайнаас хойш, зөвхөн л дайнаас хойш үргэлж шахам аянга ниргэдэг толгой болж дээ. Ээ зайлуул, энэ муухай нүглийн хар дайн газар орны маань төрөлхийн унаган төрхийг эвдээд зогсохгүй, байгалийн ааш араншинг хүртэл өөрчилж орхих юм гээч! Аянга буудаггүй газар ч гэсэн аянга хайрладаг болжээ»

	Өвгөн ингэж бодож, түүндээ бат итгэж байлаа. Түүний бодол алдаагүй байж мэднэ. Хэрэв яв цав үнэн бол яах аргагүй өөрийн нь нээлт мөн.

	Сая мэдвэл энэ өдрийн нар тэртээ их талын цаагуур, тэнгэрийн хаяаны наагуур «За өвгөн минь баяртай» гэх шиг хамаг гэрэл гэгээгээ татаж аваад далд оржээ. Өвгөн их, бага янз янзын бууны хонгио түүсээр үнэндээ ч нэлээд удсан байлаа. Одоо шалавхан харилгүй болохгүй. Ямаагаа саана. Ямаа гэснээс анх нутгаас авч гарсан мөнгөнөөсөө саалийн хэдэн ямаа худалдаж авсан билээ. Насан турш мал дагасан өвгөн үүнгүйгээр амьдарч үл чадна. Өдөр ч үл өнгөрнө. Уг нь өтлөх үхэх цагийг ойртуулж байдаг өдөр хоног өвгөн насанд өнгөрүүлэхийг нэг их хичээх хэрэггүй мэт боловч зугаатай бас ч жаргал.

	Дондив энэ нутагт ирснээсээ хойш өөрийгөө зугаацуулах нэмэгдэл нэг ажилтай болжээ. Хонгио түүж хонх хийнэ. Ер хонх хийх нь түүний угийн дуртай ажил болой. Нэгдлийн тэмээ маллаж байхдаа ботго, торомнуудад хонх хийж зүүдэг байлаа. Хонхноос чоно айдаг гэж багаасаа мэддэг байснаас тэр биз. Гэтэл одоо чухам юу айлгах гэж Халх голд хонх хийдэг болоо вэ? Ингэж асуухад хэрхэн хариулахыг хэн мэдлээ. Энэ явдал санамсаргүй хачин тохиолдлоос болсон юм.

	Өнгөрсөн хавар Дондив өвгөн хуучин нуувч нүхэнд унаад эгээтэй л бэртээгүй. Хүүгийнхээ оршуулсан газрыг олж юу магад хэмээн элдэв булш бунхан хэсэж яваад тэгж гэнэдсэн удаатай. Олон булш тохиолдовч ихэнх нь нэр усгүй, заримын дээр босгосон чулуу ч үгүй тул хэний хэн хаана нойрсож буйг мэдэх арга байхгүй. Хэдий тийм ч үрээ гэсэн эцгийн сэтгэлээр эрж хайж явсан хэрэг. Тэгж бэдэрч буй үеэр дотор хиртхийм жигтэй хачин юмтай тааралдсан нь хазаартайгаа хатаж хувхайрсан морины толгойн яс байж билээ. Эдүгээ дөчин таван жил өнгөрсөн хойно ган амгайгаа зуусан чигээр хэвтэж буй тийм толгой хэнд юу эсийг бодуулах сан вэ. Дондив монгол хүний заншлаар тэрхүү хөсрий эрүү, толгой хоёрыг их л эмзэг зөөлхнөөр ангайлган, хазаарыг салгаж дэргэд нь тавиад холдох сацуу «Хөөрхий муу хүү минь» хэмээн шүүрс алдаж, дотроо цурхиран уйлсан сан. Буцахдаа тэр том, жижиг баахан хонгио түүсэн. Хариад түүнээ харж байвал томоор нь хонхны гэр, жижгээр нь хэл хийж болмоор санагджээ. Ингээд л хонх хийж эхэлсэн юм.

	Өвгөн мөнөөхөн «Галт толгой» дээрээсээ бууж явах төдийд өөр нэгийг бодлоо. Хэд хоногийн өмнө тэрбээр хэдэн ямаагаа бараадан аанай хонгио харж, газар ширтэн явахдаа сонин олз олж билээ. Шагайн чинээхэн тугалган морь байв. Сая бодвол сайх тугалган морь бүр таг мартсан байж болох явдлыг нэхэн санууллаа.

	«Би хүүгээ цэрэгт мордоход нь ийм морь өгсөн билүү? Багынх нь тоглоомд яг ийм тугалган морь байсан билүү? Аль худлаа санаж байна уу?» Дондив үнэн санаж байлаа. Өгүүлбээс Цэнхэрийн голоос цэрэгт мордсон хүүдээ аав нь дайснаа хурдан хүлгийн хүчээр үтэр түргэн хиар цохиод эсэн мэнд эргэж ирэхийг ерөөн нэг нэг морь (дандаа ч тугалгаар хийсэн биш л дээ) өгсөн нь яах аргагүй үнэн юм. Дайнаас буцаж ирсэн хөвүүд «морьтойгоо» ирсэн. Энд, яг энд үлдэгсдийн морь эзэнтэйгээ хамт Цэнхэрийн хөндийдөө хүрч очоогүй.

	Энэ бүхнийг бодох тутам өвгөний дотор хачин болов. Бүүр түүр санагдах тугалган морины явдал элэг зүрхнээс нь эмтлэн хазлах этгээд хачин зовуурь төрүүлэх ажээ. Чингээд элдэв балайг аль болохоор дурсан санахгүйг хичээн, шалавхан гэртээ хариад хонхоо хийх гэж яарав. Өнөөдөр олсон хонгиогоор сайхан дуутай хонх хийнэ гэж бодож байлаа. Галт толгой дээрээс олсон хонгио түүнд одоо зөндөө байна.

	Өвгөн гэртээ дөхсөн үед бас нэгийг бодож амжив. Хаврын дунд сарын хорьдоор сангийн аж ахуйн эвлэлийн хорооны дарга залуу ардчилсан германы нэг сурвалжлагчтай гэрт нь ирсэн юм. Илгээлтийн эзэн хүүтэй нь уулзуулах гэж л тэр шүү дээ. Дондив хонгиогоор хонхоо хийсээр сууж байлаа. Сурвалжлагч түүний бүтээлийг ихэд сонирхон хараад байхаар нь бусдаас арай ч гоё дуутай болов уу гэж бодсон нэг хонхоо түүнд өгчээ. Сайх сурвалжлагч олзуурхан авсан сан. Тэр мөчид өвгөн «Үүгээр яах нь бол? Тэмээгүй л газрын хүүхэд бололтой билээ» гэсэн шүү юм бодоод өнгөрчээ. Үүнээс хойш нөгөө эвлэлийн хорооны дарга хүү байн байн давхин ирэх болгондоо

	— Хонхноосоо хэдийг өгөөч гэж гуйдаг болов.

	— Яах чинь вэ гэхээр ийм, тийм зочин ирсэн гэнэ. Үнэндээ ч Халхын голд зочин мундах биш дээ. Өвгөн Дондив хөсрий хонгиогоор хийсэн хонхнуудаа Халхын голын алдарт алимын дайтай үнэд хүрнэ гэж санаж байсангүй. Ойрмогхон эвлэлийн дарга хүүгээс сонсвол түүний хонх газар, газар таржээ. Зөвлөлтөд арван нэг, Вьетнамд гурав, Ардчилсан Германд хоёр, хөрөнгөтний герман, америк, францад тус бүр нэг очсон нь бүр лавтай юм. Эх орондоо бол тоо алджээ. Сарын өмнө Улаанбаатараас тойрон аяллаар ирсэн жаран пионерт нэг, нэг хонх бэлэглэсэн. Хүүхдүүд баярлалдан, хонхыг зэрэг зэрэг жин жин дуугаргасанд нийлж хоршоод хачин сонин ая эгшиг гарч билээ. Удирдаж явсан багш эмэгтэй

	— Та ийм хонх хийгээд л байх уу гэж асуусанд Дондив,

	— Халх голд хонгио олдохгүйн зовлон байх биш, хийгээд л байна даа. Зүгээр суухаар зүлгэж суу гэсэн үг бий гэсэн гэдэг.

	Өвгөн ямаагаа сааж, цайгаа үйгээд ажилдаа оржээ. Хүү Цэрэнболд ирээгүй л байна. Гэрт лааны бүдэг гэрэл сүүмэлзэнэ. Дондивын сэтгэл өнөөдөр нэг л хачин оргиод байв. Хол газар явчих гэж байгаа юм шиг. Гэхдээ догдолж баярласан биш, цаанаа тун ч уйтай, цухал төрмөөр бүгчим ажээ. «Энэ газар зүтгэж ирснийх, хүүгийнхээ булш бунхныг олж чаддаггүй, заяагүй амьтан» гэсэн уруу гутруу бодол үе үе орж ирнэ. Тэгтэл үргэлж шахам аянга буудаг Галт толгой, тугалган морь, төмөр амгай, олон хонгио... эцэст Хамар даваа, удахгүй босох гэрэлт хөшөө... азаар Гэрэлт хөшөөг буджээ. Хөшөөний тухай бодол өвгөний уураг тархинаас хамаг хар хорыг хөөх гэрэл болон цацрах мэт.

	«Хүү маань энэ л орчинд мөнх нойрсож байгаа. Шарилыг нь олохгүй байна гэж миний гутрах юу сан билээ. Олоод ч яах сан бэ? Толгой дээр нь жижигхэн чулуу босгох хэрэг үү? Үгүй ээ, үгүй. Улс эх орон маань миний хүүд зориулж сүрлэг сайхан гэрэлт хөшөө босгож байна. Тэр ч байтугай бага хүү Цэрэнболд минь төрсөн ахынхаа дурсгалыг босголцох гэж нойр хоолгүй шахам явж байна» гэж бодсоноо «Ийм сайхан ажилд гар бие оролцож чаддаггүй минь юутай гачлантай билээ» гэж халаглана.

	Дондивын гар салгалж, аюулхай өөд нь ямар нэг хүнд нударга мэт юм өргөн тулж байлаа. Гэвч өвгөн томхон хонгиог нь тайрч, зүлгүүрдэн өнгөлж, юунаас ч юм өрсөн яарах адил тун ч шавдуу ажиллаж байна. Чихэнд нь үй түмэн хонхны жингэнэх дуун байн байн сонстох шиг. Ухаан самуурч байна уу гэтэл арай ч үгүй бололтой. Юу ч атугай Дондив хэмээх бахим бор өвгөний зүрхнээс үлэмжийн сайхан ая долгилон долгилон байх бүлгээ. Энэ долгион магадгүй, түүний хонх хүрсэн газар бүрээр өртөөлөн тарж, тэртээх гучин есөн оны Халх голын дайны түгшүүрийн харанга болон сонстох учиртай ч юм билүү дээ.

	Хүү ажлаасаа ирээгүй л байлаа. Урьд шөнийнх шиг айхавтар ширүүн аадар орохгүй бол орой болтол ажиллах хэрэг.

	 

	1984

	Зохиолч бид зүрхнийхээ дуудлага, түгшүүр, баясал, гуниг баяр, хүсэл эрмэлзлээрээ бүтээлээ туурвидаг. Одоо ч энэ номын мөр бадаг бүрд эх дэлхийгээ, эх орноо, энх амьдралаа, ирээдүйгээ, аз жаргалаа, ач үрээ, амраг саднаа гэсэн сэтгэл зүрхний түгшүүр баяслаа шингээж орууллаа.

	Энхийг эрхэмлэгч МАХН, ардын төр, ард түмэнтэйгээ нэгэн адил дэлхийн дайн бүү болоосой, цөмийн аюулт зэвсгийг энд тэнд зоогч хөрөнгөт нийгмийн харгис хүчний зүгээс дэлхийг эзэлж ноёрхохын тул юу ч хийхээс буцахгүй байгаа аюулт бодлогын эсрэг дуу хоолойгоо нийлүүлэх тэмцэлд нэмэр болох сон гэсэн оюун санаа маань энд хуримтлагджээ. Бидний энэ нэрийн жагсаалт нь энх тайвны төлөө тэмцэж байгаа ард түмнийхээ жагсаалд байгаа бидний эгнээ гэсэн үг ээ!

	Зохиолчид, дэлхийгээ, эх нутгаа энхрийлэн хайрлаж Америкийн эрх баригч хүчний өдөөж байгаа дайнд шатаалгахгүй сэн гэж хүн бүр хүсэж байгаагаа товч товч дурдсан юм.

	Нарлаг дэлхий минь, алтан дэлхий минь, алаг дэлхий минь, бид газар дэлхийн үр сад, үүлэн өлгийтэй дэлхий минь амгалан байг, цэлмэг тэнгэр минь, мандах наранд энх тайван хэрэгтэй. “Халх голын харанга”, “освенциум”, “салспилс буюу зүрхний цохилт” гэх мэтээр бодол санаагаа түмэнд зарлан илэрхийлж түгшүүр хилэнгээ АНУ-гийн эрх баригчид тэргүүтэй түрэмгий хүчинд илэрхийлж байна.

	Эгэл жирийн бидэнд дайн хэрэггүй гэж эхийн үг, зүрхний үгээ хэлж Зөвлөлт Холбоот Улсын энх тайванч бодлогыг Намтайгаа хамт дэмжиж бид нэг орчлонгийн хүмүүс шүү! гэж олныг уриалж энхийн төлөө амьдаръя, бүтээе гэж байгаа маань энэ номын гарчгуудаас тодорхой.

	Бидний бүтээл-бидний хөдөлмөр, энхийн төлөө тэмцэл. Тийм болохоор энх тайвны төлөө тэмцэнэ гэдэг чинь эх орныхоо хөгжлийн төлөө хөдөлмөрөө зориулна гэсэн үг юм.

	Дайнгүй энх тайван амьдаръя гэвэл харгис хүчин, дайнч ангийн аюулт бодлогыг ойлгон сэрэмжилье гэж зохиолч бид уриалан дуудаж дэлхий дахины шударга түмэн, энхийг эрхэмлэгч зохиолчидтой эв санаагаа нэгтгэж байна.

	Дэлхийг хамарсан дайн, сансрын уудмыг эзэрхсэн дайн болох юм бол бидний бүтээл-уянгын эгшиг дуун, цэлмэг тэнгэрийн дор орших энх сайхан нутаг минь юу болох билээ гэсэн түгшүүр, цөмийн дайн, харгис дайн өдөөгч АНУ-ын империалист милитарист хүчин өөрсдөө ч эх дэлхийд энх үлдэхгүй шүү гэдгийг сануулж байгаа юм.

	 

	Алтан дэлхийн заяа

	Аюулын ирмэг дээр ирлээ

	Амьдрал үхэл хоёр

	Ана мана тулалдаж байна.

	Сүйрлийн хар салхийг

	Хөөргөхийг завдаж байна

	Сөргүүлж тавих бүхнээ

	Өргөх цаг ирээд байна

	Эгэл хүн бүрийд

	Эгнээ хүчээ нэгтгэх

	Ирээдүйн сайхан заяандаа

	Эргэлзээгүй бат итгэх

	Ухаантай үгийн хүдрээ

	Улаан гангийн хайлш шиг

	Ундруулах үүргээ бодож

	Уудам дэлхийд түгээлцье

	 

	гэж энэ номд бичсэн байгаа.

	ЗХУ цөмийн цэнэгт пуужингийн эсрэг, өөрийгөө болон холбоотон орнуудаа хамгаалах арга хэмжээ авч байгаа, авах тухай шийдвэрлэснийг бид баяртай дэмжиж дэлхий ертөнцийг хамгаалан гуравдугаар дайнд хүргүүлэхгүйн төлөө 40 шахам жил тэмцэж ирснийг бодон бодон талархлаа илэрхийлж байдаг санаа сэтгэлийн үг маань ч энд бий.

	 

	«Миний хорьдугаар зуун

	Эв хамтын оргил өөд

	Баттай зорьсон хөгжлийн замаа

	Этгээд бурангуйн хөлд

	Эвдүүлж сэвтээхгүй дэвших

	Он жилүүд!»

	 

	Монголчууд, найрамдал бат байвал энх тайван бат байна гэж итгэдэг тэр итгэл багачууд хүүхдээс аваад өвгөд хөгшдийн сэтгэлд дүүрэн байдаг юм.

	 

	Сүхбаатарын талбайд

	«Энхрий жаалууд

	Зургаа зурав.

	Дайны аюул цаашаа!

	Далай жаргал наашаа!

	Найрамдалд бид үнэнч

	Насаараа бид үерхэнэ гэж зурав»

	 

	Энх тайван, мөнх найрамдлын зураг, үеийн үед үүрд, зурагдаж байх болтугай.

	 

	БНМАУ-ын төрийн шагналт зохиолч С. Удвал


Улсын хэвлэлийн газар” Улаанбаатар хотноо 1986 онд эрхлэн хэвлүүлсэн “ЗҮРХНИЙ ХАРАНГА” номын  ГАРЧИГ

	 

	Д. Нацагдорж : 

	Миний нутаг

	Од

	 

	Ч. Алагсай :

	Эх орны эх

	 

	Д. Алтанхуяг :

	Алаг дэлхий минь амгалан байг

	 

	Д. Банзрагч :

	Миний фронт

	Хэлтэрхий

	Валерий бид хоёр

	Энхийн цагаан билэг

	 

	Н. Банзрагч :

	Он жил улиран одсоор ч...

	 

	Т. Баасансүрэн : 

	Өвгөн улиангар юуны тухай өгүүлэв

	 

	Д. Бямбаа :

	Энх тайван

	 

	Б. Бааст :

	Дайн

	Монгол хүүхдүүдэд хайлсан дууль

	Өндөр уулын оройд өглөө эрт гарлаа би

	 

	Ц. Базаррагчаа :

	Газар дэлхийн үр сад

	 

	С. Баясгалан :

	Гамлетын тангараг

	 

	Ц. Гайтав :

	Дайн, энх

	 

	Д. Гармаа :

	Халуун рашаан

	 

	Ж. Гал :

	Шийдвэр

	 

	Т. Галсан :

	Герострат

	 

	З. Гүнсэн :

	Дашмаг

	 

	Ц. Дамдинсүрэн :

	Бүгдээрээ найрамдахыг бид хүснэ

	 

	С. Дашдэндэв :

	Цэгээн тагтаа, цэнхэр далбаа

	 

	С. Дашдооров :

	Миний төрсөн зуун

	Найрамдал гэдэг эрхэм үг

	 

	Д. Давааням :

	Сүхбаатарын талбайд

	Тоонд би дуртай

	Бодол минь

	 

	Д. Дамбаддаржаа :

	Дэлхий

	 

	Л. Дагвадорж :

	Дэлхий минь, хүмүүс минь

	Талх

	 

	Ж. Дашдондог :

	Сайн байна уу?

	Энэтхэгээс ирсэн захидал

	Зүүдэнд ч оромгүй аймшгийн тухай дууль

	Баяртай

	 

	Ш. Дулмаа :

	Дэлхий амгалан байг

	Буудаж болохгүй амь нас

	 

	3. Дорж :

	Эльбурсийн бэлээс түүсэн Бээбэн Баабан

	Цэлмэг тэнгэр шиг нийгэм

	Нар шингэдэггүй орон

	 

	С. Долд :

	Эхийн сэтгэл

	Лениний шавь

	Лениний туг

	 

	Ш. Жамлийхаа :

	Манайх суудаг гудамж

	Үүл

	 

	Т. Жамъянсүрэн :

	Цөмийн зэвсгийг цөм эсэргүүцнэ

	Эрдэнэ адил хоёр үг

	 

	Л. Зундуй-Ёндон :

	Дуугаа өргөцгөөе

	Би шатах гэж төрөөгүй

	 

	Б. Имашхаан :

	Гянданд ургасан цэцэг (орчуулсан Ш. Жамлийхаа)

	 

	Ж. Какей : 

	Вьетнам эхийн өчил (орчуулсан Ш. Жамлийхаа)

	 

	Ч. Лхамсүрэн :

	Энх найрамдлын төлөө

	Поль Робсонд

	 

	Ж. Лодой :

	Бид мөнх, бид ялна

	 

	Б. Лхагвасүрэн :

	Учирлахын шүлэг

	 

	Д. Мягмар :

	Зүүдэнд үзэгдсэн хувилбар

	 

	Д. Намдаг :

	Үрэгдсэнийг хүлээгч

	 

	Ч. Нацагдорж :

	«Цагаан сарнайн» нээгдээгүй цоморлог

	 

	Ц. Нацагдорж :

	Өвлийн бяцхан өвгөн

	 

	С. Надмид :

	Халх голын харанга

	 

	Д. Намсрай :

	Цагаандай

	 

	Д. Наваансүрэн :

	Гучин жилийн дараа

	Эхийн сэтгэл

	 

	О. Нэргүй :

	Эх дэлхийн мөнх нас

	Диего Гарсио

	Үсэг өрөгчийн үг

	 

	Т. Очирхүү :

	Ээжтэй дэлхийд дайн хэрэггүй

	 

	С. Оюун :

	Орчлонг авч явах хүн танаа

	Цэцгийн таван дэлбээ

	 

	Д. Отгонсүрэн :

	1946 оны хүүхдүүд

	 

	X. Пэрлээ :

	Энх тайван ялагдашгүй

	 

	Д. Пүрэвдорж :

	Хүн төрөлхтөнд өргөх үг

	 

	П. Пүрэвсүрэн :

	Анхаар, хүн ард минь

	Бурхантай ярилцсан минь

	 

	С. Пүрэв :

	Гэгээн өглөө сайн байна уу?

	 

	Б. Ренчин :

	Бид энхийн төлөө

	 

	Д. Сэнгээ :

	Дайныг гаргуулахгүй

	Эх дэлхий энх амгалан болно

	Тагтаа

	 

	Д. Содномдорж :

	Дэлхий та энх амгалан орших болтугай

	 

	А. Самбалхүндэв :

	Ашдын сайхан энхжин мандтугай

	 

	Д. Тарва :

	Саласпилс буюу зүрхний цохилт

	 

	Л. Түдэв :

	Хурааж болох буюу болшгүй зэвсгийн тухай

	 

	X. Тойлыбай :

	Газар эхийн хүсэл

	 

	Б. Төмөртогоо :

	Дэлхийн тэнхлэг

	 

	С. Удвал :

	Сайхан бүсгүй

	 

	Д. Урианхай :

	Итгэл

	Итгэл бол тэмцэл

	 

	Б. Хаянхярваа :

	Бөмбөрцөг та минь амгалан орштугай

	 

	Э. Хархүү :

	Энхийн дуудлага

	Мандах наранд энх тайван хэрэгтэй

	 

	Л. Хуушаан :

	Энх тайвны нэрт дуучин

	 

	Б. Хүрэлбаатар :

	Освенцим

	 

	Ц. Цэдэнжав :

	Дуулим хорвоог найрамдлаар тэврээд давшъя

	 

	М. Цэдэндорж :

	Сэрэхүй

	Манай найрамдал

	 

	Д. Цэдэв :

	Эх талын дуун

	 

	Б. Цэдэндамба :

	Үсэглэл

	 

	Ч. Чимид :

	Бөмбөрцөг

	Дайнгүй дэлхий

	Эгэл жирийн бид

	 

	М. Чимид :

	Үрсээ өргөж наранд баясъя

	 

	Ж. Шагдар :

	Бидний хөлөг-дэлхий

	 

	Жамцын Шагдар :

	Эхийн үг

	 

	Ш. Шажинбат :

	Цагаан алчуур

	 

	Р. Шынай :

	Зүрхний үг (орчуулсан Ш. Жамлийхаа)

	 

	Б. Энэбиш

	Өвөөгийн талбай

	 

	С. Эрдэнэ

	Венсеремос

	Энх тайвнаар амьдрах эрх

	Кхмерийн үлгэр

	Сэтгэлийн Меконг

	 

	Б. Явуухулан :

	Дэлхий

	Бид нэг орчлонгийн хүмүүс

	 

	З. Ядмаа

	Хүн төрөлхтний эрхэм зорилго

